
Tema: Die hoop wat God gee, lei jou om vrede te maak met lyding en te wag op die 

uitkoms of einde daarvan.  

 

Lofsang ter voorbereiding van die erediens  

Lied 588: 1, 3  

 

God en ons ontmoet mekaar  

Intreelied en Votum: Ps. 43-1: 3, 5 

Seën 

Loflied Ps. 34-1: 1, 3, 8 

Geloofsbelydenis: HK Sondag 1 (almal hardop saam)  

 

Ons verootmoedig ons voor God  

Wet uit Deut 5: 6 – 22 

Sing Ps. 73-1: 12 

Gebed  

 

Sakramentbediening  

Doopformulier 

Bediening van die Doop 

Sing na die doop Ps. 89-1: 2 

Gebed  

 

God bedien aan ons sy Woord en ons ontvang dit aktief in geloof  

Skriflesing: Klaagliedere 4 (Die Bybel 2020- vertaling) 

Teksverse: Klaagliedere 4: 13 en 22  

Sing Lied 241: 1 (kleuters gaan na hulle bediening) 

Woordverkondiging  

 

Ons antwoord op die Woordbediening  

Gebed 

Liefdegawe 

Sing Ps. 42-1: 3, 5 

Seën 

Amenlied: Sb 13-1. 

Geliefde brs en srs  

 

Wanneer ŉ mens deur diep lyding en beproewing gaan is dit baie moeilik om vrede te 

maak met jou stukkende en pynlike situasie. ŉ Mens probeer op allerhande maniere 

om sin te maak van die gebeure. Eers word jy so oorweldig deur die geweld, pyn en 

emosie van die gebeure dat jy totaal verlore en alleen voel! Dan worstel in jou gemoed 

met vrae soos: Waarom het dit met my gebeur? Hoekom ek? Wat het ek gedoen dat 

dit gebeur? Wie se skuld is dit? En hoe gaan ek hieruit kom? 

 

Ons het hierdie selfde reaksie gesien in die volk Israel se ervaring van die slegte nuus 

wat hulle in die jaar 586 getref het toe die Here Nebukadneser gestuur het om oorlog 

teen die volk te maak, Jerusalem totaal te verwoes, duisende wreed te vermoor en nog 

duisende as slawe in ballingskap weg te voer. Ons het saam met die oorlewendes 

tussen die ruines van Jerusalem hierdie lydingspad geloop!  

 

In Hf 1 het ons die platgeslane Jerusalem se klaaglied gehoor na die absolute 

verskrikking wat hulle beleef het. In Hf 2 het ons saam met hulle onder besef gekom 

van God se verskriklike oordeel oor sonde. In hf 3 het ons saam met die digter sy eie 

pad van worsteling geloop todat God se hoop in sy hart deurgebreek het! Die hoop 

van God se troue liefde en God se genade midde wanhoop! Hoop waaraan die volk 

kon vasgryp!  

 

En hier in hf 4 is die volk nou aan die woord! En dit is duidelik dat daar by hulle ‘n ander 

innerlike gesindheid in hierdie hoofstuk na vore kom! Dit is asof daar nugterheid in die 

denke van die volk is! Asof hulle besig is om tot insig te kom oor alles wat gebeur het! 

Die gebeure word steeds verskriklik en angswekkend beskryf, maar nou asof hulle 

verstaan wat gebeur het. Dit is asof daar ŉ vrede in hulle gemoed kom ten spyte van 

die verskriklike omstandighede waarin hulle hul steeds bevind! 

Wat het hierdie innerlike vrede en kalm beredenering te weeg gebring?  

 

Die hoop wat God hulle gegee het! Daardie hoop wat in hf 3 so kragtig midde die 

wanhoop deurgebreek het! Dit het hulle gelei om vrede te maak met hulle lyding en 

met hoop te wag op die uitkoms!  

 

Ja, brs en srs, deur God se genade kan ons vrede maak met ons lyding! Daar vrede 

wat so onmoontlik lyk binne jou lyding – dit is wat God vir ons bewerk! Deur die hoop 

wat Hy ons gee, kan ons met volharding wag op die uitkoms of die einde van ons 

lydingspad! Dit is die wonderlike verskil wat God deur die geloof aan ons gee! Dat ons 

as gelowiges te midde van ons groot lyding en beproewing vrede mag ervaar! Dat ons 

innerlike vrede kan hê en met geduld kan wag op die uitkoms! Dat ons nie ten gronde 

sal gaan en dat die lyding ons nie sal oorweldig nie!  

Kom ons vra daarom eerstens weer die vraag: Watter hoop gee God ons in ons lyding? 

Ons het dit verlede keer in hf 3 gehoor: Die troue liefde van die Here vir sy kinders 

midde die lydingspad wat Hy met ons loop! Die wonderlike wete dat die Here vir my 

lief is en dat Hy met my as sy kind besig is! Ek is nie uitgelewer aan een of ander bose 

mag nie! Nee, God is besig om in liefde met my te handel! Die hoopvolle wete dat God 

sonde straf maar dat God ook vergewe!  

 

In hf 4 vers 22 gryp die digter opnuut daaraan vas dat my skuld betaal is! Vir die volk 

was die straf van God die betaling van hulle skuld! Ons het egter reeds in hf 2 gehoor 

dat hierdie verskriklik strafbetaling wat God van sy volk ge-eis het, geroep het na 

Iemand wat die mense se skuld kan dra! En ons weet dat ons Here Jesus Christus juis 

gekom het om ons skuld te dra! Daarom kan en moet ek in my worsteling met my lyding 

altyd weet: My skuld is betaal! Dit wat God doen is nie straf nie – nee, Hy is besig om 

my te beproef. Ter wille van Christus is Hy besig om deur die slegte ŉ goeie doelwit in 

my lewe te bewerk!  

 

Geliefdes, hierdie Goddelike openbaring bring vrede in die gemoed van ŉ gelowige! 

Dit is die vrede wat ons Here Jesus kon ervaar terwyl Hy sy verskriklikste lyding moes 

deurleef. Dat terwyl Hy aan die kruishout vasgespyker word, Hy kon bid: “Vader, 

vergeef hulle want hulle weet nie wat hulle doen nie!” Dit is die vrede wat die 

Psalmdigter van Ps 73 kon ervaar.  

Dat sy gedagtes vasdraai as hy aan al sy lyding dink en dan in verse 21 – 26 sê (wys 

skyfie 1):21Toe ek verbitter was en veronreg gevoel het, 22was ek dom en sonder insig; 

soos ’n redelose dier het ek my teenoor U gedra. 23Tog was ek nog altyd by U, want U 

vat my aan die hand. 24U lei my met u raad en aan die einde sal U my in ere by U 

opneem. 25Daar is niks in die hemel of op die aarde wat vir my meer beteken as U nie. 
26Al is ek afgetakel na liggaam en gees, God is my sterkte; aan Hom behoort ek vir 

altyd.”   

  

Die volk begin om iets van hierdie vrede te ervaar. Hulle beskryf in verse 1 – 5 die 

geweldige verlies maar nou met insig! Alles het verander! Die glans en glorie van die 

verlede is weg en nou lyk alles so verlore en minderwaardig! En almal is daardeur die 

getref! Rykes en armes! Die volk sowel as hulle leiers! In vers 13 word die skuld ook 

vierkantig geplaas op die geestelike leiers – die priesters en die profete! Ook hulle het 

gely! God het niemand uitgesonder nie! Hoekom nie? Want almal is skuldig aan die 

sondes waarvan God hulle aangekla het! Inteendeel – volgens vers 6 – beleef die volk 

asof hulle sondes erger was as die sondes van Sodom waarvoor God hulle in ŉ 

oomblik uitgewis het. Sodom het dit makliker gehad – want die volk se lyding is lank 

en uitgerek – dus was hulle sondes groter!  

 

Maar in vers 11 kom die insig: hierdie dinge het gebeur omdat die Here ons sondes 

gestraf het! Die Here het regverdig opgetree: ons was skuldig en God moes straf!  

Geliefde br en sr, om jou sonde en skuld te erken – bring vrede! Hoe langer jy jou 

sonde ontken en weier om te erken dat jy teenoor God gesondig het, hoe langer kry 

die lyding jou onder! Dit het Dawid op ŉ harde manier geleer na sy sonde met Batseba 

en in Psalm 32 vertel hy ons daarvan! Solank ek my sonde ontken, druk die lyding my 

neer! Sodra ek my sonde erken en met berou na God kom, kom daar vrede in my 

beproewing!  

 

Die besef dat ek gesondig het en dat ek dit voor God kon neerlê- bring die genade van 

vergifnis na vore! Dit maak die verklaring van v 22 so waardevol: jou skuld is betaal! 

Dit is die diepste vrede wat enige mens kan beleef: dat my saak met God reggemaak 

is! Dat God my nie langer skuldig hou nie! Dat daar vrede tussen my en God is. Dit 

verander my ervaring van lyding en beproewing. 

 

Geliefdes, ons weet dat ons sonde nie altyd die direkte oorsaak van ons lyding is nie! 

Ons weet dat God ook ander bedoelinge daarmee mag hê, maar tog gebruik God ook 

ons lyding om ons opnuut bewus te maak van die volheid van sy vergifnis en vrede!  

 

Hierdie vrede wat God deur sy Gees in my bewerk, gee ons tweedens ook die insig 

dat ons beproewing nie vir altyd sal duur nie! Die digter maak dit duidelik in vers 22: 

daar kom ŉ einde! God sal nie eindeloos jou deur beproewing fyn maal nie! Daar is 

uitkoms! En met hierdie wete, kan ons volhard om te wag op God! Ons wag todat Hy 

die uitkoms bring of die lyding tot ŉ einde laat kom!  

 

Geliefdes, hierdie uitspraak van die digter in vers 22 is net so onverwags as die 

aankondiging van die profeet Jesaja in Jes 40: 1 en 2 (wys skyfie): “ Die uitkoms is 

hier! Die uitkoms is hier! Dit, sê julle God, moet julle vir my volk sê. 2Bring vir Jerusalem 

die goeie tyding, sê vir hom sy swaarkry is verby, hy het geboet vir sy sonde, hy het 

van die Here die volle straf ontvang vir al sy sondes.” Dit is die boodskap van hoop en 

terugkeer wat Jesaja enkele jare later aan die volk sou bring!  

 

Hier in Klaaglieder 4 vers 22 gee God deur sy Gees aan die digter ŉ stukkie hoop! Die 

einde sal kom! Kom ons volhard en wag op die Here! Ook dit bring vrede binne jou 

beproewing! Die wete dat God uitkoms sal bewerk! En dat ek maar geduldig moet wag 

op die uitkoms van die Here!  

 

Geliefde br en sr, die Here gee altyd uitkoms! Dit het Christus vir ons kom bewerk! Hy 

het nie net vir ons skuld kom betaal nie – Hy het ook die dood oorwin en opgestaan 

het die dood! Dit beteken dat God altyd nuwe lewe in ons slegste situasie kan bewerk! 

Deur sy Gees woon Hy in ons en bewerk Hy hierdie geduldige wag op die uitkoms van 

die Here! Paulus was hiervan oortuig in Romeine 8 waar hy midde beproewing uitroep 

(wys skyfie): 35Wie kan ons van die liefde van Christus skei? Lyding of benoudheid of 

vervolging, honger of naaktheid, gevaar of swaard? 36Daar staan immers geskrywe: 

“Dit is oor U dat die dood ons dag vir dag bedreig, dat ons soos slagskape behandel 

word.”  

37Maar in al hierdie dinge is ons meer as oorwinnaars deur Hom wat vir ons liefhet. 
38Hiervan is ek oortuig: geen dood of lewe of engele of magte of teenswoordige of 

toekomstige dinge of kragte 39of hoogte of diepte of enigiets anders in die skepping 

kan ons van die liefde van God skei nie, die liefde wat daar is in Christus Jesus ons 

Here.  

 

Geliefde br en sr, midde jou diepste beproewing, midde ŉ situasie waarin jy voel daar 

is geen hoop meer nie, daar, daar bring God vir jou hoop! Dit is wat God vir sy 

platgeslane volk kom gee het en dit is wat Hy vir my en jou ook gee! En dit hierdie 

hoop wat in jou die onmoontlike bewerk: dat jy midde jou pyn en beproewing ware 

innerlike vrede kan beleef! Dat jy vrede kan maak met jou lyding en dat jy met hoop en 

geloof kan wag op die uitkoms wat God bring!  

 

Moenie moedeloos word as jy hierdie dieptes van beproewing kom nie! Gryp was aan 

God en die hoop wat Hy jou gee! Laat sy liefde jou tot vrede bring en daardie vrede 

jou rustig laat wag op die uitkoms wat God sal gee! 

 

Amen 

 

 

 

  


